
КОНСТИТУЦИЯ СУДЫ

КАРАРЫ

Татарстан Республикасы исеменнән


гражданин И.В. Авдеев шикаятенә бәйле рәвештә Татарстан Республикасы Әлмәт муниципаль районы Әлмәт шәһәр Советының 2012 елның 30 маендагы 63 номерлы карары белән расланган Татарстан Республикасы Әлмәт муниципаль районының Әлмәт шәһәре территориясен төзекләндерү кагыйдәләренең, Әлмәт муниципаль районы Башкарма комитетының 2009 елның 26 февралендәге 691 номерлы карары белән расланган Гомуми файдалану автомобиль юлларына авыр йөкле транспорт чаралары белән китерелгән матди зыянны компенсацияләү турындагы нигезләмәнең,  Әлмәт муниципаль районы Советының 2008 елның 5 августындагы 265 номерлы карары белән расланган Гомуми файдалану муниципаль автомобиль юллары буйлап хәрәкәт итү турындагы нигезләмәнең 1 һәм 2  пунктларының конституциячеллеген тикшерү турындагы эш буенча 
Казан шәһәре




                     2015 елның 19  марты
Татарстан Республикасы Конституция суды, Рәисе Ф.Г. Хөснетдинов, судьялары Р.Ф. Гафиятуллин, Л.В. Кузьмина, Р.Г. Сәхиева, А.А. Хамматова, А.Р. Шакараев составында, 

Татарстан Республикасы  Конституциясенең 109 статьясына  (дүртенче өлеш), «Татарстан Республикасы Конституция суды турында» Татарстан Республикасы Законының 3 статьясындагы бишенче һәм тугызынчы өлешләренә, 39 статьясындагы беренче өлешенә һәм икенче өлешенең  1 пунктына, 68, 83, 100, 101 һәм 103 статьяларына таянып,  
ачык суд утырышында Татарстан Республикасы Әлмәт муниципаль районының Әлмәт шәһәр Советының 2012 елның 30 маендагы 63 номерлы карары белән расланган Татарстан Республикасы Әлмәт шәһәре территориясен төзекләндерү кагыйдәләренең, Әлмәт муниципаль районы Башкарма комитетының 2009 елның 26 февралендәге 691 номерлы карары белән расланган Гомуми файдалану автомобиль юлларына авыр йөкле транспорт чаралары белән китерелгән матди зыянны компенсацияләү турындагы нигезләмәнең, Әлмәт муниципаль районы Советының 2008 елның 5 августындагы 265 номерлы карары белән расланган Гомуми файдалану муниципаль автомобиль юллары буйлап хәрәкәт итү турындагы нигезләмәнең 1 һәм 2 пунктларының конституциячеллеген тикшерү турындагы эшне карады. 
Эшне карап тикшерүгә гражданин  И.В. Авдеевның  шикаяте сәбәп булды. Мөрәҗәгать итүче тарафыннан дәгъва белдерелә торган норматив хокукый актларның аларны тулаем бастырып чыгару тәртибе буенча да, аерым нормаларның эчтәлеге буенча да Татарстан Республикасы Конституциясенә туры килү-килмәве турындагы мәсьәләдә килеп туган билгесезлек эшне карап тикшерүгә нигез булды. 

Докладчы судья Л.В. Кузьмина мәгълүматын, дәгъва белдерелә торган норматив хокукый актны чыгарган органнар вәкилләренең – Татарстан Республикасы Әлмәт муниципаль районы Советы аппаратының юридик бүлеге баш белгече Ә.Ә. Кыямова, Татарстан Республикасы Әлмәт муниципаль районы Башкарма комитетының Хокук идарәсе башлыгы                   Ф.Х. Шәйхуллова аңлатмаларын, суд утырышына чакырылган вәкилләрнең: Татарстан Республикасы Президентыннан – Татарстан Республикасы Президенты Дәүләт-хокук идарәсенең хокукый экспертиза бүлеге баш киңәшчесе Е.В. Кириллов, Татарстан Республикасы Дәүләт Советыннан – Татарстан Республикасы Дәүләт Советы Аппараты Хокук идарәсе башлыгы  А.А. Ощепков, Татарстан Республикасы Министрлар Кабинетыннан – Татарстан Республикасы Хөкүмәтеннән – Татарстан Республикасы Министрлар Кабинеты Аппараты Хокук идарәсе урынбасары Ю.Н. Олонова, Татарстан Республикасы Югары суды Рәисеннән – Татарстан Республикасы Югары суды судьясы Э.С. Каминский, Татарстан Республикасы Арбитраж суды Рәисеннән — Татарстан Республикасы Арбитраж судының суд практикасын анализлау һәм гомумиләштерү бүлеге башлыгы  Р.Р. Шкаликов, Татарстан Республикасы Прокурорыннан – Татарстан Республикасы Прокуроры урынбасары Г.С. Галимов, Татарстан Республикасында Кеше хокуклары буенча вәкаләтле вәкилдән – Татарстан Республикасында Кеше хокуклары буенча вәкаләтле вәкил аппаратының гражданнар хокукларын торгызу мәсьәләләре бүлегенең әйдәүче консультанты К.А. Карпухин чыгышларын тыңлап, тапшырылган документларны һәм башка материалларны өйрәнгәннән соң, Татарстан Республикасы Конституция суды
билгеләде:
1. Татарстан Республикасы Конституция судына гражданин И.В. Авдеев Татарстан Республикасы Әлмәт муниципаль районы Әлмәт шәһәр Советының 2012 елның 30 маендагы 63 номерлы карары белән расланган Татарстан Республикасы Әлмәт муниципаль районының Әлмәт шәһәре территориясен  төзекләндерү кагыйдәләре, Әлмәт муниципаль районы Башкарма комитетының 2009 елның 26 февралендәге 691 номерлы карары белән расланган Гомуми файдалану автомобиль юлларына авыр йөкле транспорт чаралары белән китерелгән матди зыянны компенсацияләү турындагы нигезләмә,  Әлмәт муниципаль районы Советының 2008 елның 5 августындагы 265 номерлы карары белән расланган Гомуми файдалану муниципаль автомобиль юллары буйлап хәрәкәт итү турындагы нигезләмәнең 1 һәм 2  пунктлары белән үзенең конституциячел хокуклары һәм ирекләре бозылуга карата  шикаять белән мөрәҗәгать итте.

Шикаятьтән һәм аңа кушылып бирелгән документларның күчермәләреннән күренгәнчә, Татарстан Республикасы Әлмәт муниципаль районы Әлмәт шәһәр Советының 2012 елның 30 маендагы 63 номерлы карары белән расланган Татарстан Республикасы Әлмәт муниципаль районының Әлмәт шәһәре территориясен төзекләндерү кагыйдәләренең 6.7  пунктын бозып, махсус рөхсәттән-үткәрү документыннан башка авыр йөкле транспорт чарасын йөртүне гамәлгә ашыру рәвешендәге административ хокук бозу кылган өчен гражданин И.В. Авдеев Татарстан Республикасы Әлмәт муниципаль районы Башкарма комитеты каршындагы административ комиссиянең 2013 елның 21 августындагы  карары белән Административ хокук бозулар турында Татарстан Республикасы кодексының 3.6 статьясындагы 1 өлеше нигезендә ике мең сум күләмендә  штраф төрендәге административ җаваплылыкка тартылган.   
Гражданин И.В. Авдеев үзен административ җаваплылыкка рәсми басылып чыкмаган норматив хокукый актлар нигезендә тартылган дип саный, чөнки аныңча Әлмәт муниципаль районының Әлмәт шәһәре муниципаль хокукый актларын бастырып чыгару өчен рәсми матбугат басмасының – «Знамя труда» газетасының 2012 елның 6 июнендәге 43 нче санында Татарстан Республикасы Әлмәт муниципаль районы Әлмәт шәһәр Советының 2012 елның 30 маендагы 63 номерлы карары гына, аның белән расланган Татарстан Республикасы Әлмәт муниципаль районының Әлмәт шәһәре территориясен төзекләндерү кагыйдәләреннән башка  гына басылып чыккан.  Ә Кагыйдәләре, шулай ук Әлмәт муниципаль районы Башкарма комитетының 2009 елның 26 февралендәге 691 номерлы карары белән расланган Гомуми файдалану автомобиль юлларына авыр йөкле транспорт чаралары белән китерелгән матди зыянны компенсацияләү турындагы нигезләмә рәсми рәвештә бастырып чыгарылмаганнар.
Шуңа бәйле рәвештә гражданин И.В. Авдеев Татарстан Республикасы Конституция судыннан дәгъва белдерелә торган  норматив хокукый актларны, тулаем алганда, Татарстан Республикасы Конституциясенең 24 статьясына (өченче өлеше) туры килми дип тануны сорый, аның нигезендә кеше һәм граждан хокукларына, ирекләренә һәм бурычларына кагылышлы теләсә кайсы норматив хокукый акт, гомуми танышу өчен рәсми рәвештә басылып чыкмаган булса, кулланыла алмый.
Моннан тыш, гражданин И.В. Авдеев фикеренчә, күрсәтелгән Кагыйдәләрнең 6.7 пунктындагы уналтынчы абзацы, югарыда аталган  Нигезләмәнең 1.1, 1.4, 1.5, 1.6 пунктлары һәм 2 нче таблицасы,  шулай ук Әлмәт муниципаль районы  Советының  2008 елның 5 августындагы 265 номерлы  карары белән расланган Гомуми файдалану муниципаль автомобиль юллары буйлап хәрәкәт итү турындагы нигезләмәнең 1 һәм 2 пунктлары үзләренең эчтәлеге буенча Татарстан Республикасы  Конституциясенә каршы килә һәм аның конституциячел хокукларын һәм ирекләрен  боза. 
Татарстан Республикасы Әлмәт муниципаль районы Әлмәт шәһәре территориясен  төзекләндерү кагыйдәләренең 6.7 пунктындагы уналтынчы абзацы нигезендә, аерым алганда, махсус рөхсәт-үткәрү документыннан башка авыр йөкле транспорт чараларын йөртү тыела. 
Гомуми файдалану муниципаль автомобиль юллары буйлап хәрәкәт итү  турындагы нигезләмәнең дәгъва белдерелә торган үзара бәйле 1 һәм 2 пунктларында авыр йөкләр ташуны гамәлгә ашыручы транспорт чаралары хуҗалары һәм алардан файдаланучылар мондый транспорт чаралары белән Әлмәт шәһәренең гомуми файдалану муниципаль автомобиль юлларына килгән зыянны каплыйлар; күрсәтелгән зыянны каплау максатында районның Башкарма комитеты раслаган рәвештәге махсус рөхсәтләр-үткәрү документлары  кертелә дип билгеләнә. 
Гомуми файдалану муниципаль автомобиль юлларына авыр йөкле транспорт чаралары белән китерелгән матди зыянны компенсацияләү турындагы нигезләмәнең шикаять бирелә торган нормаларында авырлыгы 3,0 тонна  һәм аннан авыррак булган йөк автотранспортыннан һәм автобуслардан түләү тиешле коэффициентлар кулланып алына дип карала: киметү  өчен, әгәр йөкләнеш 10,0 тоннадан кимрәк булса, һәм арттыру өчен, әгәр йөкләнеш 10,0 тоннадан артыграк булса. 1 нче таблицада әлеге коэффициентлар күрсәтелә (1.1 пункт); әлеге Нигезләмә Әлмәт шәһәре эчендә йөри торган автомобиль транспорты хуҗаларыннан яисә алардан файдаланучылардан алына торган түләүнең күләмен,  аны  исәпләү һәм алу тәртибен  билгели (1,4 пункт); Әлмәт шәһәре юл-урам челтәре буенча йөк машиналарының һәм транспорт чараларының хәрәкәте Әлмәт шәһәре Башкарма комитеты вәкаләт биргән органнар тарафыннан бирелә торган махсус рөхсәтләр нигезендә генә гамәлгә ашырыла (1.5 пункт); шәһәрнең юл-урам челтәре  буйлап транспорт йөртүгә рөхсәт транспорт йөрткән өчен тиешле түләүне кертү турында түләү документының күчермәсе күрсәтелгәндә генә бирелә дип билгели (1.6 пункт). Нигезләмәнең 2 нче таблицасында, транспорт чарасының йөк күтәрүчәнлегеннән чыгып, үткәрү документының  (пропускның) хакы билгеләнә.

Гражданин И.В. Авдеев үзенең шикаятендә махсус рөхсәт һәм махсус үткәрү документы булмыйча, әгәр мондый документны алу мәҗбүри булса, авыр йөкләрне ташыган өчен административ җаваплылыкның  Административ хокук бозулар турында Россия Федерациясе кодексының 12.21.1 статьясындагы 1 өлешендә инде каралган булуын күрсәтә. Мөрәҗәгать итүче фикеренчә, Татарстан Республикасы Әлмәт муниципаль районының Әлмәт шәһәре территориясен төзекләндерү кагыйдәләренең дәгъва белдерелә торган нигезләмәсендә каралган хокукый җайга салу аның конституциячел хокукларын бозуга китерә, чөнки бер үк хокук бозуны кылган өчен ике административ җәза билгеләргә мөмкинлек бирә (Административ хокук бозулар турында Россия  Федерациясе кодексы һәм  Административ хокук бозулар турында Татарстан Республикасы  кодексы нигезендә). 

Гражданин И.В. Авдеев билгеләп үткәнчә, Әлмәт шәһәре эчендә авыр йөкле транспорт чарасында хәрәкәт итү өчен махсус рөхсәт-үткәрү документы «Гомуми файдалану муниципаль автомобиль  юллары буйлап хәрәкәт итү турындагы нигезләмә хакында» Әлмәт муниципаль районы Советының 2008 елның 5 августындагы 265 номерлы карары нигезендә кабул ителгән «Әлмәт муниципаль районында  автотранспорт чаралары хәрәкәтен контрольдә тоту чаралары турында» Әлмәт муниципаль районы Башкарма комитетының  2009 елның 26 февралендәге 691 номерлы  карары белән кертелгән.  Мөрәҗәгать итүче, шикаять бирелә торган норматив нигезләмәләр белән билгеләнгән җайга салу Әлмәт муниципаль районы Советы һәм Әлмәт муниципаль районы Башкарма комитеты вәкаләтләре кысаларына сыймый, дип саный. 
Аның фикеренчә, Әлмәт муниципаль районы Башкарма комитетының 2009 елның 26 февралендәге 691 номерлы карары белән расланган Гомуми файдалану автомобиль юлларына авыр йөкле транспорт чаралары белән китерелгән матди зыянны компенсацияләү турындагы нигезләмәнең дәгъва белдерелә торган нормаларында авыр йөкле транспорт чаралары билгеләмәсендә төгәлсезлекләр бар: бер очракта транспорт чарасының йөк күтәрүчәнлегеннән, икенче очракта күчәрнең йөкләнешеннән чыгып билгеләнә, шуңа күрә бер үк төрле гамәл бер очракта хокук бозу булып саналырга, икенче очракта саналмаска мөмкин. 
Бәян ителгәннәр нигезендә гражданин И.В. Авдеев Татарстан Республикасы Конституция судыннан Татарстан Республикасы Әлмәт муниципаль районы Әлмәт шәһәр Советының 2012 елның 30 маендагы 63 номерлы карары белән расланган Татарстан Республикасы Әлмәт муниципаль районының Әлмәт шәһәре территориясен төзекләндерү кагыйдәләренең 6.7 пунктындагы  уналтынчы абзацын, Әлмәт муниципаль районы Башкарма комитетының 2009 елның 26 февралендәге 691 номерлы карары белән расланган Гомуми файдалану автомобиль юлларына авыр йөкле транспорт чаралары белән китерелгән матди зыянны компенсацияләү турындагы нигезләмәнең 1.1, 1.4, 1.5, 1.6 пунктларын һәм 2 нче таблицасын, шулай ук Әлмәт муниципаль районы Советының 2008 елның 5 августындагы 265 номерлы карары белән расланган Гомуми файдалану муниципаль автомобиль юллары буйлап хәрәкәт итү турындагы нигезләмәнең 1 һәм 2  пунктларын Татарстан Республикасы Конституциясенең  27 (беренче өлеш), 28 (беренче һәм икенче өлешләр), 29 (беренче өлеш), 49 һәм 58  статьяларына  туры килми дип тануны сорый, алар буенча Татарстан Республикасында кеше һәм граждан хокуклары һәм ирекләре халыкара хокукның гомумтанылган принциплары һәм нормалары буенча һәм Россия Федерациясе Конституциясе, Татарстан Республикасы Конституциясе нигезендә таныла һәм гарантияләнә; закон һәм суд каршында һәркем тигез; дәүләт кеше һәм граждан хокукларының һәм ирекләренең тигезлеген социаль һәм мөлкәти хәленә, шөгыленең төренә һәм характерына, яшәү урынына һәм башка шартларга бәйсез рәвештә гарантияли; расачыл, милли һәм башка билгеләр буенча гражданнарның хокукларын һәм ирекләрен чикләүнең теләсә кайсы рәвеше йә аларга өстенлекләр билгеләү тыела; хосусый милек хокукы закон белән саклана; Татарстан Республикасы Конституциясендә төп хокукларны һәм ирекләрне санап чыгу кешенең һәм гражданның гомумтанылган башка хокукларын һәм ирекләрен кире кагу һәм киметү буларак аңлатылмаска тиеш; Татарстан Республикасында кеше һәм гражданның хокукларын һәм ирекләрен юкка чыгара  яисә киметә торган законнар чыгарылмаска тиеш.
«Татарстан Республикасы Конституция суды турында» Татарстан Республикасы Законының 68 статьясындагы икенче һәм өченче өлешләре нигезендә Татарстан Республикасы Конституция суды, карала торган актның мәгънәсен сүзгә-сүз, рәсми рәвештә һәм башкача шәрехләп яки хокук куллану практикасындагы мәгънәсен дә бәяләп, шулай ук норматив-хокукый актлар системасындагы урынын исәпкә алып, эш буенча карар кабул итә. Татарстан Республикасы Конституция суды бары тик мөрәҗәгатьтә күрсәтелгән предмет буенча һәм актның конституциячеллеге шик тудыручы өлешенә карата гына карарлар кабул итә. «Татарстан Республикасы Конституция суды турында» Татарстан Республикасы Законының 101 статьясы нигезендә Татарстан Республикасы законы яисә норматив хокукый акты белән конституциячел хокуклар һәм ирекләр бозылуга карата шикаять бирү, әгәр закон яисә башка норматив хокукый акт гражданнарның конституциячел хокукларына һәм ирекләренә кагылса, һәм,  әгәр закон  яисә башка норматив хокукый акт судта яисә башка органда карала башланган яисә карау төгәлләнгән конкрет эштә кулланылса яисә кулланылырга тиеш булса, мөмкин булып санала. 

Гражданин И.В. Авдеевка карата Татарстан Республикасы Әлмәт муниципаль районы Башкарма комитеты каршындагы административ комиссия чыгарган карарда Гомуми файдалану муниципаль автомобиль юллары буйлап хәрәкәт итү турында нигезләмәгә һәм Гомуми файдалану автомобиль юлларына авыр йөкле транспорт чаралары белән китерелгән матди зыянны компенсацияләү турындагы нигезләмәгә сылтамалар юк.  Ләкин махсус рөхсәт-үткәрү документыннан башка авыр йөкле транспорт чараларында йөргән өчен административ җаваплылыкны хокукый җайга салуда әлеге норматив хокукый актларның дәгъва белдерелә торган нигезләмәләре Татарстан Республикасы Әлмәт муниципаль районының Әлмәт шәһәре территориясен төзекләндерү кагыйдәләренең 6.7 пунктындагы уналтынчы абзацы нигезләмәсе һәм Административ хокук бозулар турында Татарстан Республикасы кодексының 3.6 статьясы белән тыгыз бәйләнештә тора, димәк, мөрәҗәгать итүченең  административ эшендә турыдан-туры булмаса да кулланылган. 
Шулай итеп, әлеге эш буенча Татарстан Республикасы Конституция судының карау предметы түбәндәгеләр:

Татарстан Республикасы Әлмәт муниципаль районы Әлмәт шәһәр Советының 2012 елның 30 маендагы 63 номерлы карары белән расланган Татарстан Республикасы Әлмәт муниципаль районының Әлмәт шәһәре территориясен төзекләндерү кагыйдәләре һәм Әлмәт муниципаль районы Башкарма комитетының 2009 елның 26 февралендәге 691 номерлы карары белән расланган Гомуми файдалану автомобиль юлларына авыр йөкле транспорт чаралары белән китерелгән матди зыянны компенсацияләү турындагы нигезләмә – аларны  тулы күләмдә бастырып чыгару тәртибе буенча;

күрсәтелгән Кагыйдәләрнең 6.7 пунктындагы  уналтынчы абзацының  Әлмәт шәһәре эчендә авыр йөкле транспорт чарасында махсус рөхсәт-үткәрү документы буенча гына хәрәкәт итүне күздә тота торган нигезләмәсе, югарыда аталган Нигезләмәнең 1.1, 1.4, 1.5, 1.6 пунктлары һәм 2 нче таблицасы, шулай ук Әлмәт муниципаль районы Советының 2008 елның 5 августындагы 265 номерлы карары белән расланган Гомуми файдалану муниципаль автомобиль юллары буйлап хәрәкәт итү турындагы нигезләмәнең 1 һәм 2  пунктлары – эчтәлеге буенча.  
2. «Татарстан Республикасы Конституция суды турында» Татарстан Республикасы Законының 83 статьясындагы беренче өлешенең 3 пункты һәм 103 статьясы нигезендә Татарстан Республикасы Конституция суды Татарстан Республикасы законнарының һәм башка норматив хокукый актларының, шул исәптән  конституциячел хокуклары һәм ирекләре бозылуга карата гражданнарның шикаятьләре буенча, кабул итү, нәшер итү, имзалау, бастырып чыгару яисә гамәлгә кертү тәртибе буенча Татарстан Республикасы Конституциясенә туры килү-килмәвен билгели. 

Татарстан Республикасы Конституциясенең 24 статьясы (өченче өлеш) һәм Россия Федерациясе Конституциясенең 15 статьясы (3 өлеш) нигезендә кеше һәм граждан хокукларына, ирекләренә һәм бурычларына кагылышлы теләсә кайсы норматив хокукый акт, гомуми танышу өчен рәсми рәвештә басылып чыкмаган булса, кулланыла алмый. Татарстан Республикасы Конституция суды бу конституциячел күрсәтмәне кеше һәм граждан хокукларын, ирекләрен яклау гарантияләренең берсе булып тора һәм ул императив характерга ия дип берничә тапкыр билгеләп үтте (2006 елның 7 мартындагы 19-П  номерлы һәм 2012 елның 21 февралендәге 47-П номерлы карарлары).

Россия Федерациясе Конституция Суды күрсәткәнчә, дәүләт исеменнән норматив хокукый актны гавами хакимиятнең компетентлы органы тарафыннан халыкка җиткерү таләбе хокукый билгеләнешнең гомумтанылган принцибына бәйле, аның нигезендә дәүләтнең һәм шәхеснең мөнәсәбәтләре билгеләнә һәм җәмәгатьчелеккә хәбәр итү әлеге норматив хокукый актның кабул ителүе һәм бәян ителгән тулы текстының  гамәлгә кертелергә тиешлеген аңлата.  Шул очракта гына аның гамәлдә булуы кагыла торган затларга законны белмәү аны бозган өчен җаваплылыктан азат итми дигән гомумхокукый презумпция кагыла. Норматив хокукый актның гамәлдә булу яисә булмавына карата билгесезлек аны саклауда, үтәүдә һәм куллануда бертөрлелекне тәэмин итә алмый һәм, димәк, хокук куллану практикасында каршылык китереп чыгара, аны зыянлы максатта һәм башбаштакланып файдалану мөмкинлеген тудыра, конституциячел хокукларны һәм ирекләрне яклау гарантияләрен киметә, тигезлек һәм хокук өстенлеге принципларын бозуга китерә  (2012 елның  27 мартындагы 8-П номерлы карар).

Мөрәҗәгать итүче дәгъва белдерә торган  Татарстан Республикасы Әлмәт муниципаль районының Әлмәт шәһәре территориясен төзекләндерү кагыйдәләрен һәм Гомуми файдалану автомобиль юлларына авыр йөкле транспорт чаралары белән китерелгән матди зыянны компенсацияләү турындагы нигезләмәне бастырып чыгару тәртибе буенча затны административ җаваплылыкка тарту мәсьәләсе хәл ителгәнлектән һәм алар кеше һәм гражданның хокукларына, ирекләренә һәм бурычларына, шул исәптән хосусый милекнең конституциячел хокукына кагылганга күрә, әлеге норматив хокукый актларның билгеләнгән тәртиптә рәсми бастырып чыгарылуы  мәҗбүри булып тора. 
«Россия Федерациясендә җирле үзидарә оештыруның гомуми принциплары турында» 2003 елның 6 октябрендәге 131-ФЗ номерлы Федераль законның үзара бәйләнештәге 47 статьясындагы 2 һәм 3 өлешләре белән 44 статьясындагы 1 өлешенең 6 пункты эчтәлегеннән күренгәнчә, җирле үзидарә органнарының кеше һәм граждан хокукларына, ирекләренә һәм бурычларына кагыла һәм федераль закон белән таратылуы чикләнә торган белешмәләре булмаган норматив хокукый актлары тиешле муниципаль берәмлек уставы белән билгеләнгән тәртиптә тулы тексты белән басылып чыкса гына гомуми танышу өчен рәсми басылып чыккан дип танылырга мөмкин, уставта шул исәптән муниципаль хокукый актларның төрләре, кабул итү (нәшер итү), рәсми бастырып чыгару (халыкка җиткерү) һәм үз көченә керү тәртибе билгеләнергә тиеш. 
Әлмәт муниципаль районы Әлмәт шәһәре хокукый актларын бастырып чыгару (халыкка җиткерү) һәм үз көченә кертү тәртибе «Татарстан Республикасы Әлмәт муниципаль районы Әлмәт шәһәре» муниципаль берәмлегенең Татарстан Республикасы Әлмәт муниципаль районы Әлмәт шәһәр Советының 2011 елның 22 сентябрендәге 37 номерлы карары белән кабул ителгән Уставы белән җайга салына. Әлеге Уставның 72 статьясындагы 3, 5 һәм 9 өлешләре нигезендә кеше һәм гражданның хокукларына, ирегенә һәм бурычларына кагыла торган муниципаль хокукый актлар рәсми  басылып чыкканнан (халыкка җиткерелгәннән) соң үз көченә керә; шәһәр Советының норматив хокукый актлары 10 көн эчендә рәсми имзаланырга һәм бастырып чыгарылырга тиеш, моңа федераль закон белән таратылуы чикләнә торган белешмәләре булган муниципаль хокукый актлар яисә аларның аерым нигезләмәләре керми; муниципаль хокукый актларны бастырып чыгару (халыкка җиткерү) түбәндәге юллар белән гамәлгә ашырыла:
хокукый акт текстын Шәһәр җирле үзидарә органнары гамәлгә куйган басма массакүләм мәгълүмат органнарында, йә Шәһәр территориясендә таратыла торган башка басма массакүләм мәгълүмат чараларында бастырып чыгару. Хокукый акт тексты башка басма массакүләм мәгълүмат чараларында бастырып чыгарылганда әлеге бастырып чыгаруның рәсми  булуы хакында билге ясарга кирәк;

– хокукый акт текстын гражданнарга үзәкләштерелгән тәртиптә, шул исәптән махсус матбугат басмасы рәвешендә  җибәрү (тарату);

– хокукый акт текстын Шәһәр территориясендә махсус мәгълүмат стендларында урнаштыру. Күрсәтелгән стендларның саны һәм урнашу урыннары Шәһәр Советы тарафыннан раслана һәм Шәһәр халкына муниципаль хокукый акт тексты белән тоткарлыксыз танышу мөмкинлеге тәэмин ителергә тиеш. Шәһәр Советы актларын рәсми бастырып чыгару чыганаклары статусына ия матбугат басмалары Шәһәр Советы карары белән билгеләнә. 

«Гомуми файдалану автомобиль юлларына авыр йөкле транспорт чаралары белән китерелгән матди зыянны компенсацияләү турындагы нигезләмәне раслау турында» Әлмәт муниципаль районы Башкарма комитетының 2009 елның 26 февралендәге 691 номерлы карар кабул ителгән вакытта Әлмәт муниципаль районы хокукый актларын рәсми бастырып чыгару (халыкка җиткерү) һәм үз көченә кертү тәртибен җайга салган, Татарстан Республикасы Әлмәт муниципаль районы Советының 2005 елның 5 декабрендәге 17 номерлы карары белән кабул ителгән Татарстан Республикасы «Әлмәт муниципаль районы» муниципаль берәмлеге уставы (Татарстан Республикасы Әлмәт муниципаль районы Советының 2008 елның 5 августындагы 258 номерлы карары редакциясендә), шулай ук Татарстан Республикасы Әлмәт район Советының 2011 елның 22 сентябрендәге 116 номерлы карары белән кабул ителгән «Татарстан Республикасы Әлмәт муниципаль районы» муниципаль берәмлегенең гамәлдәге уставы Әлмәт муниципаль районының хокукый актларын бастырып чыгаруның (халыкка җиткерүнең) шундый ук алымнарын беркетә. 
«Муниципаль хокукый актларны бастырып чыгару өчен рәсми матбугат басмалары турында» Татарстан Республикасы Әлмәт муниципаль районы Әлмәт шәһәр Советының 2008 елның 31 октябрендәге 64 номерлы карары белән  һәм «Муниципаль хокукый актларны бастырып чыгару өчен рәсми матбугат басмалары турында» Татарстан Республикасы Әлмәт муниципаль районы Советының 2008 елның 31 октябрендәге 270 номерлы карары белән Әлмәт шәһәрендә һәм Әлмәт муниципаль районында хокукый актларны бастырып чыгару өчен рәсми матбугат басмалары итеп «Знамя труда» һәм «Әлмәт таңнары», шулай ук соңрак «Альметьевский вестник» дип аталган «Яшьләр заманы» газетасы билгеләнгән.

Эш материалларыннан күренгәнчә, «Татарстан Республикасы Әлмәт муниципаль районының  Әлмәт шәһәре территориясен төзекләндерү кагыйдәләре турында» Татарстан Республикасы Әлмәт муниципаль районы Әлмәт шәһәр Советының 2012 елның 30 маендагы 63 номерлы карары «Знамя труда» газетасының 2012 елның 6 июнендәге 43  нче санында, Кагыйдәләрнең Әлмәт муниципаль районының һәм Әлмәт шәһәренең рәсми сайтында Интернет мәгълүмат-телекоммуникация челтәрендә урнаштырылуы күрсәтелеп, рәсми рәвештә басылып чыга. Шул ук интернет-сайтта Әлмәт муниципаль районы Башкарма комитетының 2009 елның 26 февралендәге 691 номерлы карары белән расланган Гомуми файдалану автомобиль юлларына авыр йөкле транспорт чаралары белән китерелгән матди зыянны компенсацияләү турындагы нигезләмә дә урнаштырыла. 
Шул рәвешле, Татарстан Республикасы Әлмәт муниципаль районы Әлмәт шәһәр Советының 2012 елның 30 маендагы 63 номерлы карарын аның белән расланган Кагыйдәләрнең Әлмәт муниципаль районының һәм Әлмәт шәһәренең рәсми сайтында Интернет мәгълүмат-телекоммуникация челтәрендә урнаштырылуын күрсәтеп бастырып чыгару ул гражданнарга әлеге Кагыйдәләрнең эчтәлеге турында түгел, ә кабул ителүе турында гына мәгълүмат бирә. Күрсәтелгән Кагыйдәләрнең һәм Нигезләмәнең Әлмәт шәһәре һәм Әлмәт муниципаль районы территориясендә таратыла торган басма массакүләм матбугат чараларына карамый торган әлеге интернет-сайтта урнаштыру аларны рәсми бастырып чыгаруның норматив беркетелгән рәвеше булып тормый һәм, димәк, аларның эчтәлеген гражданнар игътибарына җиткерү функциясен тулысынча үти алмый. Киресенчә булса, җирле үзидарә органнарыннан алар тарафыннан билгеләнгән күрсәтмәләрне үз эченә алган норматив хокукый актларны бастырып чыгару буенча закон таләпләре үтәлмәгәндә,  алар әлеге күрсәтмәләрнең үтәлешен таләп итү мөмкин булыр иде, бу хокукый дәүләтнең конституциячел принципларына: хәбәрдарлыкка, хокук өстенлегенә, тигезлеккә һәм гаделлеккә туры килми.  
Россия Федерациясе Конституция Суды да шундый ук алымны хуплый, үз карарларының берсендә ул Россия Федерациясенең вакытлыча кулланыла торган халыкара шартнамәләрен рәсми бастырып чыгармауны аларның эчтәлеген Россия Федерациясе гражданнарына һәм башка кызыксынучы затларга бүтән алымнар аша җиткерүне тиешенчә алмаштыра алмый дип күрсәтте, аерым алганда, мөрәҗәгать итүчегә карата Килешү текстын Таможня берлегенең рәсми интернет-сайтында урнаштыру алымы кулланылып,  Россия  Федерациясенең әлеге халыкара шартнамәсе төзелү  турында кызыксынучы затларга мәгълүмат җибәрелсә дә, ул аның текстын тиешенчә рәсми бастырып чыгаруны алмаштыра алмый (2012 елның  27 мартындагы 8-П номерлы карар). Россия Федерациясе төзегән халыкара шартнамәләрне аның хокукый системасының состав өлеше буларак карау Россия Федерациясенең конституциячел бурычы булудан чыгып (Россия  Федерациясе Конституциясе, 15 статья, 4 өлеш) күрсәтелгән хокукый позиция универсаль булып тора һәм Россия Федерациясе хокукый системасының башка норматив актларына да кагыла. 
Шулай итеп, Татарстан Республикасы Әлмәт муниципаль районы Әлмәт шәһәр Советының 2012 елның 30 маендагы 63 номерлы карары белән расланган Татарстан Республикасы Әлмәт муниципаль районының Әлмәт шәһәре территориясен төзекләндерү кагыйдәләре, шулай ук Әлмәт муниципаль районы Башкарма комитетының 2009 елның 26 февралендәге 691 номерлы карары белән расланган Гомуми файдалану автомобиль юлларына авыр йөкле транспорт чаралары белән китерелгән матди зыянны компенсацияләү турындагы нигезләмә Татарстан Республикасы Конституциясенә, аның 24 статьясына (өченче өлеш)  тулы күләмдә  туры килми, чөнки алар гомуми танышу өчен рәсми рәвештә бастырып чыгарылмаганнар.

Шуның белән бергә, Татарстан Республикасы Конституция суды, мәгълүмат киңлегендәге объектив үзгәрешләрне исәпкә алып, муниципаль хокукый актларны Интернет мәгълүмат-телекоммуникация челтәрендәге тиешле рәсми ресурсларда рәсми бастырып чыгару мөмкинлеген шик астына алмый. Күрсәтелгән ресурслар буларак, муниципаль берәмлекләрнең һәм аларның җирле үзидарә органнарының рәсми сайтлары да, рәсми хокукый мәгълүмат урнаштыру өчен каралган, мәсәлән, «Татарстан Республикасы рәсми хокукый мәгълүмат порталы» (PRAVO.TATARSTAN.RU) кебек интернет-порталлар да булырга мөмкин. Ләкин бастырып чыгаруның мондый алымы муниципаль берәмлекләрнең уставларында турыдан туры каралган очракта гына рәсми булып тора. 

3. Татарстан Республикасы Конституция суды тарафыннан күрсәтелгән Кагыйдәләрне һәм Нигезләмәне, гомуми танышу өчен рәсми рәвештә бастырылып чыгарылмаганлыктан, Татарстан Республикасы Конституциясенә, аның 24 статьясына (өченче өлеш) тулы күләмдә туры килми дип тану әлеге норматив хокукый актлар үз көченә кермәгән буларак хокукый нәтиҗәләргә китерми һәм тиешле хокукый мөнәсәбәтләрне җайга салу өчен нигез булып тора алмый дигәнне аңлата. 
«Татарстан Республикасы Конституция суды турында» Татарстан Республикасы Законының 100 һәм 101 статьялары мәгънәсе буенча норматив хокукый актлардагы  нормалар эчтәлегенең конституциячеллеген тикшерү мөрәҗәгатьтә үз көченә кергән  норматив нигезләмәләргә дәгъва белдерелгәндә генә  мөмкин. 
Димәк, гражданин И.В. Авдеевның Татарстан Республикасы Әлмәт муниципаль районы Әлмәт шәһәр Советының 2012 елның 30 маендагы 63 номерлы карары белән расланган Татарстан Республикасы Әлмәт муниципаль районының Әлмәт шәһәре территориясен төзекләндерү кагыйдәләренең 6.7 пунктындагы уналтынчы абзацы нигезләмәсе, шулай ук  Әлмәт муниципаль районы Башкарма комитетының 2009 елның 26 февралендәге 691 номерлы карары белән расланган Гомуми файдалану автомобиль юлларына авыр йөкле транспорт чаралары белән китерелгән матди зыянны компенсацияләү турындагы нигезләмәнең 1.1, 1.4, 1.5, 1.6 пунктлары һәм 2 нче таблицасы белән үзенең конституциячел хокуклары һәм ирекләре бозылуга карата шикаяте карала алмый, һәм «Татарстан Республикасы Конституция суды турында» Татарстан Республикасы  Законының 63 статьясы нигезендә әлеге эш  күрсәтелгән өлешендә туктатылырга тиеш. 
4. Әлмәт муниципаль районы Советының 2008 елның 5 августындагы 265 номерлы карары белән расланган Гомуми файдалану муниципаль автомобиль юллары буйлап хәрәкәт итү турындагы нигезләмәнең мөрәҗәгать итүче дәгъва белдерә торган 1 һәм 2  пунктларының хокукый нормалары юл эшчәнлеге мәсьәләләренә кагыла. Татарстан Республикасы Конституциясенең 10 һәм 116 (беренче өлеш) статьялары нигезендә Татарстан Республикасында үз вәкаләтләре чикләрендә мөстәкыйль һәм җирле әһәмияткә ия мәсьәләләрне халыкның хәл итүен тәэмин итә торган җирле үзидарә таныла һәм гарантияләнә. Шундый ук нигезләмәләр Россия  Федерациясе Конституциясенең 12 һәм 130 (1 өлеш) статьяларында да беркетелгән. 
«Россия Федерациясендә җирле үзидарә оештыруның гомуми принциплары турында» 2003 елның 6 октябрендәге 131-ФЗ номерлы Федераль законда  җирлекнең торак пунктлары чикләрендә җирле әһәмияттәге автомобиль юлларына карата юл эшчәнлеге, шулай ук автомобиль юлларыннан файдалану һәм юл эшчәнлеген гамәлгә ашыру өлкәсендә башка вәкаләтләрне гамәлгә ашыру Россия  Федерациясе законнары нигезендә җирлекнең җирле әһәмияттәге мәсьәләләренә карый (14 статьяның 1 өлешендәге 5 пункты). Шундый ук нигезләмәләр «Татарстан Республикасында җирле үзидарә турында» Татарстан Республикасы Законының 15 статьясындагы 1 өлешенең 5 пунктында да бар. 
«Татарстан Республикасында яңа төзелгән җирлекләрдә җирле әһәмияттәге мәсьәләләрне хәл итү тәртибе турында» 2005 елның 12 декабрендәге 124-ТРЗ номерлы Татарстан Республикасы Законы белән җирлекнең җирле әһәмияттәге күрсәтелгән мәсьәләләре, шулай ук аларны хәл итү вәкаләтләре 2006 елның 1 гыйнварыннан шул исәптән Әлмәт муниципаль районына һәм аның җирле үзидарә органнарына тапшырылган (2 һәм 5 статьялар). Бу Закон 2006 елның 1 гыйнварыннан үз көченә кереп, 2009 елның 1 гыйнварыннан үз көчен югалткан (9 статья). 
Димәк, «Гомуми файдалану муниципаль автомобиль юллары буйлап хәрәкәт итү турындагы нигезләмә хакында» 2008 елның 5 августындагы 265 номерлы карар кабул ителгән вакытта  Әлмәт муниципаль районы Советы Россия  Федерациясе законнары нигезендә Әлмәт шәһәре торак пунктлары чикләрендә җирле әһәмияттәге автомобиль юлларына карата юл эшчәнлеге, шулай ук автомобиль юлларыннан файдалану һәм юл эшчәнлеген гамәлгә ашыру өлкәсендә башка вәкаләтләрне гамәлгә ашыру мәсьәләләре буенча норматив хокукый актлар кабул итү вәкаләтләренә ия була. 
4.1. Россия  Федерациясендә автомобиль юлларыннан файдалануга, шул исәптән түләүле нигездә дә, һәм юл эшчәнлеген гамәлгә ашыруга бәйле барлыкка килә торган мөнәсәбәтләр «Россия Федерациясендә автомобиль юллары  һәм юл эшчәнлеге турында һәм Россия Федерациясенең аерым закон актларына үзгәрешләр кертү хакында» 2007 елның 8 ноябрендәге 257-ФЗ номерлы Федераль закон белән җайга салына.
Әлеге Федераль законның 27 статьясындагы 1 өлеше, 28 статьясындагы 1 пункты һәм 29 статьясындагы 1 өлешенең  31 статья белән үзара бәйләнештәге нигезләмәләреннән аңлашылганча, автомобиль юлларыннан файдаланучылар  гомуми файдаланудагы автомобиль юллары буйлап транспорт чараларын йөртүне һәм йөкләр ташуны ирекле һәм түләүсез гамәлгә ашырырга хокуклы, моңа шушы ук Федераль законда күрсәтелгән очраклар һәм Россия Федерациясе Хөкүмәтенең вәкаләтле федераль башкарма хакимият органы тарафыннан билгеләнгән тәртиптә бирелә торган махсус рөхсәтләрдән башка автомобиль юллары буйлап авыр йөкләр ташуны тыю очрагы да керми.  Күрсәтелгән Федераль законның 31 статьясы нигезендә авыр йөкләр ташуны гамәлгә ашыручы транспорт чаралары китергән зыянны каплау тәртибен һәм мондый зыянның күләмен билгеләү тәртибен урнаштыру Россия Федерациясе Хөкүмәте вәкаләтләренә кертелгән (8 өлеш), ә әлеге статьяда каралган очракларда мондый махсус рөхсәтне бирү һәм авыр йөкләр ташуны гамәлгә ашыручы транспорт чаралары белән китерелгән зыянның күләмен билгеләү, мондый транспорт чаралары җирле әһәмияттәге автомобиль юллары буйлап хәрәкәт иткән очракта, җирле үзидарә органнары вәкаләтләренә кертелгән (6 өлеш һәм 9 өлешнең 3 пункты).
Шулай итеп, автомобиль юлларыннан файдаланучыларның транспорт чараларын түләүсез йөртүне гамәлгә ашыру хокукы федераль законнар нигезендә генә чикләнергә мөмкин. Авыр йөкләр ташуны гамәлгә ашыручы транспорт чараларыннан килгән зыянны каплауны таләп итү шулай ук  бары тик «Россия Федерациясендә автомобиль юллары  һәм юл эшчәнлеге турында һәм Россия Федерациясенең аерым закон актларына үзгәрешләр кертү хакында» Федераль закон нигезендә генә һәм бу максатларда әлеге Федераль закон белән каралган  махсус рөхсәттән файдаланып кына мөмкин. 
Шул рәвешчә, күрсәтелгән зыянны каплау һәм, димәк, мондый транспорт чарасында йөрүгә махсус рөхсәт алу нигезләре федераль дәрәҗәдә билгеләнгән. Мәсәлән, «Россия Федерациясендә автомобиль юллары  һәм юл эшчәнлеге турында һәм Россия Федерациясенең аерым закон актларына үзгәрешләр кертү хакында» 2007 елның 8 ноябрендәге 257-ФЗ номерлы Федераль законның 31 статьясындагы 3 өлешенең 2 пункты нигезендә авыр йөкләр ташуны гамәлгә ашыручы транспорт чарасы  автомобиль юллары буйлап хәрәкәт итүгә махсус рөхсәт алу өчен  әлеге транспорт чарасы хуҗасының мондый транспорт чарасыннан килгән зыянны каплавы таләп ителә.
Әлмәт шәһәренең гомуми файдалану муниципаль автомобиль юллары буйлап хәрәкәт иткәндә авыр йөкләр ташуны гамәлгә ашыручы транспорт чаралары белән китерелгән зыянны каплау бурычы Әлмәт муниципаль районы Советының 2008 елның 5 августындагы 265 номерлы карары белән расланган мөрәҗәгать итүче дәгъва белдерә торган Гомуми файдалану муниципаль автомобиль юллары буйлап хәрәкәт итү турындагы нигезләмәнең 1 һәм 2 пунктларында каралган. Бу бурыч әлеге транспорт чараларының хуҗаларына да, алардан файдаланучыларга да йөкләнгән, ягъни дәгъва белдерелә торган нормалар сүзмә-сүз аңлашыла торган эчтәлеге буенча күрсәтелгән зыянны каплауны таләп итәргә, шулай ук әлеге таләпне үтәмәгән өчен  шул исәптән транспорт хуҗасы белән төзелгән  хезмәт шартнамәсе (хезмәт контракты) яисә граждани-хокукый шартнамә нигезендә үзенең хезмәт (эш, вазыйфаи) бурычларын үтәү йөзеннән авыр йөкле транспорт чарасы белән идарә итүче затларны административ җаваплылыкка тартырга мөмкинлек бирә. 
Моннан тыш, дәгъва белдерелә торган нигезләмәләрдә Әлмәт шәһәренең гомуми файдалану муниципаль автомобиль юллары буйлап хәрәкәт иткәндә авыр йөкле транспорт чаралары белән китерелгән зыянны каплау максатында район Башкарма комитеты тарафыннан расланган рәвештәге  махсус рөхсәтләр-үткәрү документлары кертелә дип  каралган. 
Ләкин дәгъва белдерелә торган норматив хокукый актны кабул иткән вакытка Россия  Федерациясе Транспорт министрлыгы тарафыннан 1996 елның 27 маенда расланган Россия Федерациясе юллары буйлап автомобиль транспортында эре габаритлы һәм авыр йөкләр ташу инструкциясе (Россия  Федерациясе Транспорт министрлыгының  2004 елның 22 гыйнварындагы 8 номерлы боерыгы редакциясендә) федераль законнарга каршы килмәгән өлешендә кулланылырга тиеш була, аның нигезендә юллар буйлап авыр йөкләр ташу әлеге Инструкциянең 2 нче кушымтасында китерелгән рәвеш буенча бирелә торган махсус рөхсәтләр буенча гына гамәлгә ашырылган (1.4 пункт). 
Россия Федерациясе Транспорт министрлыгының 2012 елның 24 июлендәге 258 номерлы боерыгы белән расланган Автомобиль юллары буйлап авыр йөк  һәм эре габаритлы йөкләр ташуны гамәлгә ашыручы транспорт чарасына хәрәкәт итү өчен махсус рөхсәт алуның гамәлдәге тәртибе нигезендә  махсус рөхсәт автомобиль юллары буйлап авыр йөкләр ташуны гамәлгә ашыручы транспорт чарасы хуҗасына яисә аның вәкиленә махсус рөхсәт әлеге Тәртипнең 1 нче кушымтасындагы үрнәк буенча бирелә (3 пункт). 
Димәк, Әлмәт муниципаль районы Советы, күрсәтелгән транспорт чаралары хуҗаларыннан һәм алардан файдаланучылардан зыян каплатуны күздә тотып һәм әлеге максатлар өчен район Башкарма комитеты тарафыннан расланган рәвештәге махсус рөхсәтләр-үткәрү документлары кертеп, Әлмәт шәһәренең гомуми файдалану автомобиль юллары буйлап хәрәкәт иткәндә авыр йөкле транспорт чаралары белән китерелгән зыянны каплау исәбеннән «Россия Федерациясендә автомобиль юллары һәм юл эшчәнлеге турында һәм Россия Федерациясенең аерым закон актларына үзгәрешләр кертү хакында» 2007 елның 8 ноябрендәге 257-ФЗ номерлы Федераль закон белән билгеләнгәннән үзгә түләү алуга юл куйган. 

Дәгъва белдерелә торган нормалар нигезендә зыянны каплау турында федераль законнарда каралганнан үзгә таләп кертелү авыр йөкләр ташуны гамәлгә ашыручы транспорт чараларын махсус рөхсәт-үткәрү документы булмыйча йөртүне тыю белән дә раслана, ул башта «Татарстан Республикасы Әлмәт муниципаль районының Әлмәт шәһәре территориясен  төзекләндерү кагыйдәләренә үзгәрешләр һәм өстәмәләр кертү турында» Әлмәт районы Советының 2008 елның 5 августындагы 261 номерлы карары белән билгеләнгән була, ә аны үтәмәгән өчен Административ хокук бозулар турында Татарстан Республикасы кодексының 3.6 статьясы нигезендә административ җаваплылык каралган. 
Соңрак Әлмәт муниципаль районы җирле үзидарә органнары белән «Россия Федерациясендә автомобиль юллары һәм юл эшчәнлеге турында һәм Россия  Федерациясенең аерым закон актларына үзгәрешләр кертү хакында» 2007 елның 8 ноябрендәге 257-ФЗ номерлы Федераль закон белән каралган,  Әлмәт шәһәре җирле әһәмияттәге автомобиль юллары буйлап авыр йөкләр ташуны гамәлгә ашыручы транспорт чаралары белән китерелгән зыянны каплауны тәэмин итә торган, хокукый җайга салу да билгеләнә. Шулай итеп, «Әлмәт шәһәренең җирле әһәмияттәге гомуми файдалану автомобиль юллары буйлап авыр йөкләр ташуны гамәлгә ашыручы транспорт чаралары  китергән зыян күләмен билгеләү турында» 2011 елның 24 июнендәге 2482  номерлы карары белән Әлмәт муниципаль районы Башкарма комитеты Россия  Федерациясе Хөкүмәтенең 2009 елның 16 ноябрендәге 934 номерлы карары белән расланган Авыр йөкләр ташуны гамәлгә ашыручы транспорт чаралары белән китерелгән зыянны каплау кагыйдәләренең 5 пункты белән билгеләнгән күрсәткечләрне арттырганда мондый зыянның күләм күрсәткечләрен раслады. Авыр һәм (яисә) эре  габаритлы йөкләр ташуны гамәлгә ашыручы транспорт чаралары Әлмәт шәһәре автомобиль юллары буйлап хәрәкәт итү өчен махсус рөхсәт бирү буенча муниципаль хезмәтләр стандарты һәм аларны күрсәтү тәртибе Әлмәт муниципаль районы Башкарма комитетының 2011 елның 29 июнендәге 2609 номерлы карары белән расланган Административ регламент белән билгеләнә, ә ул үз көчен югалтканнан соң, тиешле административ регламентлар белән җайга салына. Әлмәт шәһәре автомобиль юллары буйлап әлеге махсус рөхсәттән башка авыр йөкләр ташу Административ хокук бозулар турында Россия  Федерациясе кодексының 12.21.1 статьясы нигезендә административ җаваплылыкка китерә. 

Әлмәт муниципаль районы Башкарма комитетының 2012 елның 31 октябрендәге 3772 номерлы карары белән расланган Әлмәт муниципаль районының муниципаль хезмәт күрсәтүләр реестрыннан күренгәнчә,  «Россия Федерациясендә автомобиль юллары һәм юл эшчәнлеге турында һәм Россия Федерациясенең аерым закон актларына үзгәрешләр кертү хакында» 2007 елның 8 ноябрендәге 257-ФЗ номерлы Федераль закон белән каралган махсус рөхсәт «Шәһәр автомобиль юллары идарәсе» муниципаль унитар предприятиесе тарафыннан, ә гамәлгә кертү мөрәҗәгать итүче дәгъва белдерә торган Нигезләмә белән билгеләнгән махсус рөхсәт «Экология һәм табигатьтән файдалану департаменты» муниципаль бюджет учреждениесе тарафыннан бирелә (16 һәм 50 пунктлар).
Шулай итеп, Әлмәт шәһәренең гомуми файдалану автомобиль юллары буйлап авыр йөкләр ташуны гамәлгә ашыручы транспорт чаралары белән китерелгән зыянны каплау максатларында  күрсәтелгән транспорт чаралары хуҗаларыннан ике тапкыр түләү алына. 
4.2. Дәгъва белдерелә торган нормалар белән каралган түләү даими һәм мәҗбүри характерда, чөнки авыр йөкләр ташуны гамәлгә ашыручы  транспорт чаралары белән китерелгән зыянны каплаганда гына мондый транспорт чаралары хуҗаларына һәм алардан файдаланучыларга махсус рөхсәт-үткәрү документы бирелә, аннан башка йөргән өчен административ җаваплылык рәвешендәге мәҗбүри дәүләт чарасы кулланыла. Монда «Россия Федерациясендә автомобиль юллары  һәм юл эшчәнлеге турында һәм Россия  Федерациясенең аерым закон актларына үзгәрешләр кертү хакында» 2007 елның 8 ноябрендәге 257-ФЗ номерлы Федераль законның автомобиль юлларыннан түләүле нигездә файдалану тәртибен җайга сала торган  нигезләмәләре дә, автомобиль юллары буйлап транспорт чаралары хәрәкәтен вакытлыча чикләү яисә туктату билгеләүне  күздә тота торган нигезләмәләр дә, аның башка төрле нигезләмәләре дә дәгъва белдерелә торган Нигезләмәдә каралган хәрәкәт өчен җирле үзидарә органнары тарафыннан түләү билгеләнүгә юл куймый. 
Россия Федерациясе Конституция суды күрсәткәнчә, мәҗбүри түләүләр алу бары тик алар федераль законнар белән санкцияләнсә генә рөхсәт ителә дип күрсәтелә (1998 елның  17 июлендәге 22-П номерлы һәм 2006 елның  28 февралендәге 2-П номерлы карарлар).

Димәк, дәгъва белдерелә торган Нигезләмә белән Әлмәт шәһәренең гомуми файдалану автомобиль юллары буйлап авыр йөкләр ташуны гамәлгә ашыручы транспорт чаралары белән китерелгән зыян өчен каплауны кертү җирле үзидарә органнары тарафыннан федераль законнарда каралмаган мәҗбүри түләүне алу рәвешендә күрсәтелгән транспорт чаралары хуҗаларының һәм алардан файдаланучыларның хосусый милеккә конституциячел хокукын чикләүне чагылдыра.   
Шуның белән бергә, Россия Федерациясе Конституциясендә кеше һәм гражданның хокуклары һәм ирекләре федераль закон белән конституциячел төзелеш нигезләрен, башка затларның әхлаклылыгын, сәламәтлеген, хокукларын һәм законлы мәнфәгатьләрен яклау, илнең оборонасын һәм дәүләтнең иминлеген тәэмин итү максатларында кирәк булган кадәр генә чикләнергә мөмкин дип күрсәтелә  (55 статья, 3 өлеш).

Бу конституциячел  күрсәтмәләрне Кеше хокукларын һәм төп ирекләрен яклау турындагы  Конвенциянең 1 нче беркетмәсендәге 1 статьясы да бәян итә, анда һәр физик яисә юридик зат үз милкенә карата ихтирамлы мөнәсәбәткә хокуклы, беркем дә җәмгыять мәнфәгатьләреннән, закон һәм халыкара хокукның төп принципларында каралган шартлардан тыш үз мөлкәтеннән мәхрүм ителә алмый диелә. 
Кеше хокукларының гомуми декларациясенең 29 статьясындагы 2 пункты нигезендә һәр кеше үзенең хокукларын һәм ирекләрен гамәлгә ашырганда демократик җәмгыятьтә башкаларның хокукларын һәм ирекләрен тиешенчә тануны һәм ихтирам итүне һәм әхлакъның, иҗтимагый тәртипнең һәм гомуми яшәешнең гадел таләпләрен канәгатьләндерүне тәэмин итү максатында закон белән билгеләнгән чикләүләргә генә дучар ителергә тиеш.  Шундый ук нигезләмәләр Граждани һәм сәяси хокуклар турында халыкара пактның 12 статьясындагы 3 пунктында һәм Икътисадый, социаль һәм мәдәни хокуклар турында халыкара пактның 4 статьясында бар. 
Татарстан Республикасы Конституциясендә түбәндәгеләр карала: Татарстан Республикасында хосусый, дәүләти, муниципаль милек һәм милекнең башка рәвешләре бертигез дәрәҗәдә таныла һәм яклана  (18 статья, беренче өлеш); милек кагылгысыз; законлы рәвештә булдырган мөлкәтне биләгәндә, аннан файдаланганда, аның белән эш иткәндә милекченең хокукларын чикләү, федераль законда каралган очраклардан гайре, рөхсәт ителми  (19 статья, беренче өлеш); хосусый милек хокукы закон белән саклана (49 статья); җирле үзидарә органнарының һәм җирле үзидарәнең вазыйфаи затларының Россия Федерациясе Конституциясенә, Татарстан Республикасы Конституциясенә, федераль законнарга һәм Татарстан Республикасы законнарына каршы килүче хокукый актлары суд тәртибендә юкка чыгарылырга тиеш  (120 статья).

Шулай итеп, Әлмәт муниципаль районы Советының 2008 елның 5 августындагы 265 номерлы карары белән расланган Гомуми файдалану муниципаль автомобиль юллары буйлап хәрәкәт итү турындагы нигезләмәнең 1 һәм 2  пунктлары Татарстан Республикасы Конституциясенә, аның  18 (беренче өлеш), 19 (беренче өлеш), 27 (беренче өлеш), 49 һәм  58 (икенче өлеш) статьяларына туры килми.
Бәян ителгәннәр нигезендә һәм «Татарстан Республикасы Конституция суды турында» Татарстан Республикасы Законының 6, 63 статьяларына,  66 статьясының беренче һәм  икенче өлешләренә, 67, 68, 69, 71, 73 һәм  104 статьяларына таянып, Татарстан Республикасы Конституция суды

карар чыгарды:
1. Татарстан Республикасы Әлмәт муниципаль районы Әлмәт шәһәр Советының 2012 елның 30 маендагы 63 номерлы карары белән расланган Татарстан Республикасы Әлмәт муниципаль районының Әлмәт шәһәре территориясен төзекләндерү кагыйдәләре һәм Әлмәт муниципаль районы Башкарма комитетының 2009 елның 26 февралендәге 691 номерлы карары белән расланган Гомуми файдалану автомобиль юлларына авыр йөкле транспорт чаралары белән китерелгән матди зыянны компенсацияләү турындагы нигезләмә Татарстан Республикасы Конституциясенә, аның 24 статьясына (өченче өлеш) тулы күләмдә туры килми дип танырга, чөнки алар гомуми танышу өчен рәсми рәвештә бастырып чыгарылмаганнар.

2. Әлмәт муниципаль районы Советының 2008 елның 5 августындагы 265 номерлы карары белән расланган Гомуми файдалану муниципаль автомобиль юллары буйлап хәрәкәт итү турындагы нигезләмәнең 1 һәм 2  пунктларын Татарстан Республикасы Конституциясенә, аның 18 (беренче өлеш), 19 (беренче өлеш), 27 (беренче өлеш), 49 һәм 58 (икенче өлеш) статьяларына туры килми дип танырга. 

3. Татарстан Республикасы Әлмәт муниципаль районы Әлмәт шәһәр Советының 2012 елның 30 маендагы 63 номерлы карары белән расланган Татарстан Республикасы Әлмәт муниципаль районының Әлмәт шәһәре территориясен төзекләндерү кагыйдәләренең 6.7 пунктындагы уналтынчы абзацы нигезләмәсенең, Әлмәт муниципаль районы Башкарма комитетының 2009 елның 26 февралендәге 691 номерлы карары белән расланган Гомуми файдалану автомобиль юлларына авыр йөкле транспорт чаралары белән китерелгән матди зыянны компенсацияләү турындагы нигезләмәнең 1.1, 1.4, 1.5, 1.6 пунктларының һәм 2 нче таблицаның  конституциячеллеген тикшерүгә кагылышлы өлешендә әлеге эш буенча  карауны  туктатырга. 
4. Әлеге Карар катгый, шикаятькә дучар ителә алмый, игълан ителү белән үз көченә керә, турыдан-туры гамәлдә була һәм башка органнар һәм вазыйфаи затлар тарафыннан раслануны таләп итми. 
5. «Татарстан Республикасы Конституция суды турында» Татарстан Республикасы Законының 72 статьясы буенча бу Карар «Ватаным Татарстан» һәм «Республика Татарстан» газеталарында кичекмәстән басылып чыгарга тиеш. Карар шулай ук «Татарстан Республикасы Конституция суды хәбәрләре»ндә басылып чыгарга тиеш.

